Ang PANDESAL 2004

Abril 1

Huwebes

Ika-5 Linggo ng Kuwaresma

Unang Pagbasa: Gen 17:3-9

Tinapay ng Buhay: Jn 8:51-59

Sinabi ni Jesus sa mga Judio, “Talagang-tala​gang sinasabi ko sa inyo, kung may nag​sa​sakatuparan ng aking salita, hinding-hindi niya papansinin ang kama​tayan magpakailanman.”

 Kaya sinabi sa kanya ng mga Judio: “Alam na namin ngayon na may demon​yo ka nga. Namatay si Abraham pati ang mga propeta at sinasabi mong ‘Kung may nagsasakatuparan ng aking salita, hinding-hindi siya lalasap ng kamatayan magpakailanman.’ Mas dakila ka pa ba kaysa ama naming si Abraham na nama​tay? Nangamatay pati ang mga propeta. Sino ka ba sa akala mo?”

Sumagot si Jesus: “Kung ako ang pumupuri sa aking sarili, walang saysay ang aking papuri. Ang ama ko ang pumupuri sa akin, siya na sinasabi n’yong ‘Diyos namin.’ Hindi n’yo siya kilala pero kilala ko siya. Kung sasa​bihin kong hindi ko siya kilala, magiging sinungaling akong tulad n’yo. Pero kilala ko siya at isinasa​katuparan ko ang kanyang salita.

Nagalak ang inyong amang si Abraham at makikita niya ang Araw ko; nakita nga niya at siya’y natuwa.”

Kaya sinabi ng mga Judio sa kanya: “Wala ka pang limampung taon at nakita mo na si Abraham?” Sinabi sa kanila ni Jesus: “Talagang-talagang sinasabi ko sa inyo, bago pa man si Abraham, ako na nga.”

Kaya dumampot sila ng mga bato para ibato sa kanya. Pero nagtago si Jesus at umalis sa Templo.

Pagninilay

“Kung may nagsasakatuparan ng aking salita, hinding-hindi siya lalasap ng kamatayan.” Isang mahalagang tema sa ebanghelyo ni Juan ay ang tema ng “salita at buhay.” Si Jesus ang salita ng Diyos na nagkatawang-tao at nanirahan sa ating piling. Ang kanyang mga pagkilos ay nagbibigay-buhay. Ang kanyang mga salita ay nagbibigay-buhay, nagtuturo ng tamang direksyon, nagkakaloob ng kahulugan sa buhay, nagbibigay lakas sa mga nanghihina, nagbibigay ng mga tamang priyoridad, nagtuturo ng maka-Diyos at maka-taong pagkilos. Si Jesus ang minamahal na anak, pakinggan natin Siya.

Abril 2

Biyernes

Ika-5 Linggo ng Kuwaresma

Unang Pagbasa: Jer 20:10-13

Tinapay ng Buhay: Jn 10:31-42

Muling dumampot ng mga bato ang mga Judio para batuhin siya. Sinagot sila ni Jesus: “Mara​ming mabubuting gawa mula sa Ama ang itinuro ko sa inyo. Dahil sa alin sa mga ito at binabato n’yo ako?” Sinagot siya ng mga Judio: “Binabato ka namin hindi dahil sa isang mabuting gawa kundi dahil sa pagla​pastangan, pagkat gayong tao ka, itinu​turing mong Diyos ang iyong sarili.” Suma​got sa kanila si Jesus: “Di ba’t nasusulat sa inyong Batas:Sinabi ko, mga diyos kayo? Kaya tinawag na mga diyos ang mga kinakausap ng salitang ito ng Diyos, at hindi mapawawalang-saysay ang Ka​su​latan. Kung gayon, bakit n’yo sinasabing lapastangan ako sinasabi kong Anak ako ng Diyos—ako na pina​banal ng Ama at sinugo sa mundo?

Kung hindi ko tinatrabaho ang mga gawa ng aking Ama, huwag n’yo akong paniwalaan. Kung gina​gawa ko naman, kahit na hindi kayo nani​niwala sa akin, paniwalaan ninyo ang mga gawa. Kaya malalaman n’yo na nasa akin ang Ama at ako’y nasa Ama.”

Kaya muli nilang pinagtangkaang dakpin siya ngunit nakatalilis siya sa kanilang kamay. At muli siyang lumayo pakabilang-ibayo ng Jordan sa lugar na pinagbibinyagan ni Juan sa simula. At doon siya namalagi. Ma​rami ang pu​munta sa kanya at ka​ni​lang sinabi: “Wala ngang ginawang tanda si Juan pero ​totoong lahat ang sinabi ni Juan tungkol sa kanya.” At doo’y marami ang nanalig sa kanya.

Pagninilay

“Muling dumampot ng mga bato ang mga Judio para batuhin siya.” Bakit gustong batuhin si Jesus? Dahil hindi nila matanggap ang mga salita ni Jesus tungkol sa malapit na ugnayan nila ng Ama: “Nasa akin ang Ama at Ako’y nasa Ama.” Para sa kanila ito’y paglapastangan sa Diyos. Ngunit sinasabi lamang ni Jesus ang katotohanan. Siya ang bugtong na Anak na isinugo upang ipakilala ang Ama. Siya lamang ang may natatanging karapatan.

Abril 3

Sabado

Ika-5 Linggo ng Kuwaresma

Unang Pagbasa: Ezk 37:21-28

Tinapay ng Buhay: Jn 11:45-57

Kaya nanalig sa kanya ang marami sa mga Judiong pumunta kay Maria at nakasaksi sa kanyang ginawa. Pumunta naman sa mga Pariseo ang ilan sa kanila at sinabi ang mga ginawa ni Jesus. 

Kaya tinipon ng mga punong-pari at ng mga Pariseo ang Mataas na Sang​​gunian (o Sanhedrin) at sinabi: “Ano’ng gagawin natin? Marami siyang ginaga​wang mga tanda. Kung paba​bayaan natin siyang paganito, mana​nalig sa kanya ang lahat at darating ang mga Romano at buburahin kapwa ang ating Banal na Lugar at ang ating bansa.” 

At isa sa kanila, si Caifas na Punong-pari sa taong iyon, ang nagsabi: “Wala kayong kaalam-alam. Ni hindi n’yo naiintindihan na mas makabubuti sa inyo na isang tao ang mamatay alang-alang sa sambayanan kaysa mapahamak ang buong bansa.” 

Hindi sa ganang sarili niya ito sinabi kundi bilang Punong-pari sa taong iyon nagpropesiya siyang mamamatay nga si Jesus alang-alang sa bansa, at hindi lamang alang-alang sa bansa kundi upang tipunin din at pag-isahin ang mga nakakalat na anak ng Diyos. 

Kaya mula sa araw na iyon, pinag​pasyahan nilang patayin siya. Kaya hindi na lantarang nag​libot si Jesus sa mga Judio, kundi umalis siya roon patungo sa lupaing malapit sa disyerto, sa isang bayang Efraim ang tawag, at doon siya tumigil kasama ang mga alagad.

Ngayon, malapit na ang Paskuwa ng mga Judio, at umahon pa-Jerusalem ang marami mula sa lala​wigan bago mag-Paskuwa upang maglinis ng sarili. Hinahanap nila si Jesus at nang nasa tem​plo na sila, sinabi nila sa isa’t isa: “Ano sa tingin ninyo? Hindi nga siya paririto sa piyesta?” Nagpa​labas naman ng ka​utusan ang mga punong-pari at mga Pariseo na ipag​bigay-alam ng sinumang makaalam kung nasaan siya nang maipa​dakip nila siya.

Pagninilay

“Kaya nanalig sa kanya ang marami sa mga Judiong pumunta kay Maria at nakasaksi sa kanyang ginawa.” Ang tinutukoy na gawa ay ang pagbuhay kay Lazaro, ang ika-pito at huling himala na ginawa ni Jesus. Para sa mga Pariseo at punong-pari, dumating na sa sukdulan ang mga ginagawa ni Jesus, kailangan na silang kumilos at napagpasyahan na patayin si Jesus. Si Jesus na may kapangyarihang magbigay buhay ay kanila ngayong aalisan ng buhay.

Abril 4

Linggo

Linggo ng Palaspas

Unang Pagbasa: Is 50:4-7

Tinuruan akong magsalita ni Yaweng Panginoon

upang malaman ko ang salitang magpapasigla sa nanlulupaypay.

Tuwing umaga’y ginigising niya ako

upang makinig tulad ng disipulo.

Binuksan ni Yaweng Panginoon ang aking mga tainga.

Hindi ako tumanggi ni umurong,

 ibinigay ko ang aking likod sa mga humahampas sa akin,

ang aking mga pisngi sa humahaltak sa aking balbas;

ni hindi ko iniiwas ang mukha sa lura at pandurusta.

Hindi ako nawalan ng pag-asa

sapagkat si Yaweng Panginoon ang tumutulong sa akin.

Iniharap kong parang bato ang aking mukha

pagkat alam kong hindi ako mapapahiya.

Ikalawang Pagbasa: Fil 2:6-11

Nasa katayuan siya ng Diyos kaya hindi niya inambisyong maka​pantay ang Diyos. Sa halip sinaid pa ang sarili sa pag-aanyo niyang alipin at sa pagiging tulad ng mga tao: natagpuan nga siyang kamukha ng tao. Nagpakababa siya at naging masu​nurin hanggang kamatayan, hanggang kamatayan sa krus. Dahil dito itinampok siya ng Diyos at binigyan ng Pangalang mataas pa sa alinmang pangalan upang paluhod na sumamba ang lahat sa Pangalan ni Jesus sa kalangitan, sa lupa at sa kailaliman at ipahayag ng tanang dila na Panginoon si Kristo Jesus para sa kaluwalhatian ng Diyos Ama.

Tinapay ng Buhay: Lc 23:1-49

At tumindig silang lahat at dinala si Jesus kay Pilato. Doon nila siya sinimulang parata​ngan: “Napatunayan naming ginugulo ng taong ito ang aming bayan; tumututol siya sa pagbubuwis sa Cesar at sabi niya’y siya ang Kristong Hari.”

Tinanong siya ni Pilato: “Ikaw ba ang Hari ng mga Judio?” Sumagot si Jesus: “Ikaw ang nagsasabi.” Nagsa​lita si Pilato sa mga punong-pari at sa mga tao: “Wala akong nakikitang kasa​lanan sa taong ito.” Pero nag​pumilit sila at sinabi: “Nanga​ngaral siya sa bu​ong lupain ng mga Judio at ginugulo ang bayan. Galing pa siya sa Galilea at ngayo’y narito na siya.”

Nang marinig ito ni Pilato, itinanong niya kung taga-Galilea nga ang tao. Nang malaman niya na tagaroon si Jesus at saklaw ni Herodes, ipinadala niya siya kay Herodes na nagkataon namang nasa Jerusalem din nang mga araw na iyon.

Tuwang-tuwa si Herodes nang ma​kita niya si Jesus dahil matagal na niya itong gustong makita; marami ang na​balitaan niya tungkol kay Jesus at uma​asa siyang ga​gawa ito ng himala sa harap niya. Kaya matagal niyang tinanong si Jesus pero hindi ito suma​got.

Naroon naman ang mga punong-pari at mga guro ng Batas, at walang tigil na nagpaparatang sa kanya. Pag​katapos ay hinamak at ininsulto si Jesus ni Hero​des at ng kanyang mga sundalo. At ipinabalik niya siya kay Pilato matapos bihisan ng damit-hari. At sa araw ring iyon naging mag​kaibigan sina He​rodes at Pilato na da​ting magkaaway.

Tinawag ni Pilato ang mga punong-pari, ang Matatanda at ang bayan, at sinabi sa kanila: “Iniharap ninyo sa akin ang taong ito na parang isang nanggu​gulo sa bayan. Pagkata​nong ko ngayon sa kanya sa harap ninyo, wala akong na​kitang batayan ng inyong mga paratang sa kanya. At ni si Herodes, haya’t ipinabalik niya siya sa akin. Maliwanag na walang nagagawa ang taong ito para hatulan ng kamatayan. Kaya paka​kawalan ko siya matapos maipahagupit.”

Pero sabay-sabay na nagsigawan ang mga tao: “Patayin ang taong iyan at si Barabbas ang pakawalan!” Ibini​langgo ang taong iyon dahil sa pag​patay at sa isang pag-aalsang nang​​​yari sa lunsod.

Gusto ni Pilatong pakawalan si Je​sus kaya muli si​yang nagsalita sa ka​nila. Pero nagpatuloy sila sa pag​si​gaw: “Ipako siya sa krus, ipako siya sa krus!” Ikatlong beses niyang sinabi sa kanila: “Anong masama ang gina​wa niya? Wala akong nakitang dahilan para ipapatay siya. Kaya ipahahagupit ko siya at paka​ka​walan.”

Pero patuloy silang sumigaw nang malakas at hi​ninging ipako siya sa krus at lalo pang lumakas ang ka​nilang siga​wan. Kaya ipinasya ni Pilato na gawin ang kanilang hinihingi. Pina​kawalan niya ang taong kani​lang hinihingi na nabi​langgo da​hil sa paghihi​magsik at pag​patay, at ipinaubaya si Jesus sa kanilang kagustu​han.

Nang dalhin siya nila, pinilit nila ang isang nagnga​ngalang Simon na taga-Cirene na galing sa bukid at ipinapasan dito ang krus para dalhing ka​sunod ni Jesus.

Napakaraming tao ang sumu​sunod sa kanya, kasama ang mga ba​baeng nananaghoy at tumatangis dahil sa kanya. Lumingon sa kanila si Jesus at sinabi: “Mga kababaihan ng Jerusalem, huwag ako ang inyong iyakan kundi para sa inyong mga sarili at sa inyong mga anak kayo umiyak. Sa​pagkat palapit na ang panahon na sa​sabihin: ‘Mapapalad ang mga baog, ang mga babaeng di nag​kaanak at mga dibdib na di nag​pasuso.’ At sasabihin nila sa mga bundok, ‘Bu​magsak kayo sa amin,’ at sa mga burol, ‘Tabunan ninyo kami.’ Sapagkat kung ganito ang ginagawa sa kahoy na sariwa, ano pa kaya ang gagawin sa tuyo?”

Dinala ring kasama ni Jesus ang dalawa pang kriminal para bitayin. Dumating sila sa lugar na tinatawag na Kalbaryo, at doon nila siya ipinako sa krus kasama ng mga kriminal, isa sa kanan at isa sa kaliwa. (At sinabi ni Jesus: “Ama, patawarin mo sila sapag​kat hindi nila nalalaman ang kanilang gina​gawa.”) At pinaghati-hatian sa su​gal ang kanyang mga damit.

Naroon ang mga tao na nakatingin. Pinagtatawanan naman siya ng mga pinuno: “Nailigtas niya ang iba, iligtas din niya ngayon ang kanyang sarili kung siya ang Kristo, ang Hinirang.”

Pinagtawanan din siya ng mga sun​dalong lu​mapit para painumin siya ng alak na may halong suka. Sinabi nila: “Kung ikaw ang Hari ng mga Judio, iligtas mo ngayon ang iyong sarili.” May nakasulat nga sa wikang Griyego, Latin at Hebreo sa kanyang ulunan: “Ito ang Hari ng mga Judio.”

Ininsulto rin siya ng isa sa mga kriminal na nakapako sa krus: “Di ba’t ikaw ang Kristo? Iligtas mo ang iyong sarili pati kami.” Pero pinagsabihan ito ng isa pang kriminal: “Wala ka bang pitagan sa Diyos, ikaw na gayon ding pagdurusa ang dinaranas? At bagay ito sa atin sapagkat tinatanggap la​mang natin ang nararapat sa ating mga ginawa. Ngunit wala naman siyang nagagawang masama.” At sinabi pa niya: “Jesus, alalahanin mo ako pag​dating mo sa iyong kaharian.” Su​magot si Jesus: “Talagang sinasabi ko sa iyo: sa araw ring ito, maka​kasama kita sa Paraiso.”

Nang mag-aalas dose na, nagdilim sa buong lupain hanggang alas tres – naglaho ang araw. At napunit naman sa gitna ang kurtina ng Templo. Malakas na sumigaw noon si Jesus: “Ama, sa mga kamay mo ipinagkakatiwala ko ang aking espiritu.” At pagkasabi nito, nalagot ang kanyang hininga.

Nang makita ng kapitan ang nang​yari, ipina​hayag niya ang katotohanan; sinabi niya: “Talaga ngang matuwid ang taong ito.” Umuwi naman ang lahat ng nagkakatipon sa panooring ito, na dinadagukan ang kanilang dibdib pag​ka​kita sa nangyari. Nakatayo sa malayo ang lahat niyang kakilala pati ang mga babaeng sumunod sa kanya mula sa Galilea, at nasaksihan nila ang lahat ng ito.

Pagninilay

“Nagpakababa siya at naging masunurin hanggang kamatayan, hanggang kamatayan sa krus.” Nakapaloob sa pangungusap na ito ang buod ng misteryo ng krus. Ang krus ang hangganan ng kanyang pagpapakababa. Ang krus ang tugatog ng kanyang pagsunod sa kalooban ng Ama. Ang krus at ang Kristo ay hindi maaaring paghiwalayin. Ang Kristong walang krus ay hindi Kristo ng ebanghelyo. Ang krus na walang Kristo ay krus ng kabiguan at kawalan ng kabuluhan. Kay Kristo, ang krus ay naging kasangkapan ng kaligtasan.

Abril 5

Lunes

Lunes Santo

Unang Pagbasa: Is 42:1-7

Tinapay ng Buhay: Jn 12:1-11

Anim na araw bago mag-Paskuwa, pumunta si Jesus sa Betania, na kinaroroonan ni Lazaro na pinabangon ni Jesus mula sa mga patay. Kaya naghanda sila roon ng hapunan para sa kanya. Nagsilbi si Marta at kabi​lang naman sa mga kasalo niya ay si Lazaro. Kinuha si Maria ang isang librang mamahaling paba​ngong mula sa purong nardo at pinahiran ang mga paa ni Jesus at pinunasan ng kan​yang buhok ang mga paa niya. At napuno ng halimuyak ng paba​​ngo ang pamamahay.

Sinabi ni Judas Iskariote na isa sa kanyang mga alagad na siyang mag​ka​​​​kanulo sa kanya: “Ano’t di ipi​nagbili nang tatlundaang denaryo ang paba​ngong ito para maibigay sa mga dukha.” Sinabi niya ito hindi dahil may malasakit siya sa mga dukha kundi dahil magna​nakaw siya; nasa kanya ang bulsa ng pananalapi at nangungupit siya sa inila​lagay doon. 

Kaya sinabi ni Jesus: “Pabayaan mo siya’t ini​laan niya ito para sa araw ng paglilibing sa akin. Kasama ninyong lagi ang mga dukha ngunit hindi n’yo ako laging kasama.” 

Marami sa mga Judio ang nakaa​lam na naroon siya. At dumating sila hindi dahil lamang kay Jesus kundi para makita si Lazaro na pinabangon niya mula sa mga patay. Pinag-usapan naman ng mga punong-pari ang pag​patay pati na kay La​zaro, pagkat marami sa mga Judio ang lumilisan dahil sa kanya at nananalig kay Jesus.

Pagninilay

“Kinuha ni Maria ang isang librang mamahaling pabangong mula sa purong nardo at pinahiran ang paa ni Jesus.” Ang ginawa ni Maria ay gawain ng isang utusan upang ipakita ang pagtanggap sa isang panauhin. Ngunit ito rin ay simbolikong kilos, ito’y paghahanda sa kanyang paglilibing. Sa kabilang dako, si Judas ay nagprotesta bakit daw nag-aksaya pa ng tatlundaang denaryo ng pabango. Hindi siya tunay na alagad. Wala siyang tunay na pagmamahal sa mahihirap at wala ring pagmamahal kay Jesus sapagkat sa bandang huli ipagkakanulo niya si Jesus sa halagang 30 pirasong pilak.

Abril 6

Martes

Martes Santo

Unang Pagbasa: Is 49:1-6

Tinapay ng Buhay: Jn 13:21-33, 36-38

Nabagabag ang kalo​oban ni Jesus, at nagpatunay: “Talagang-talagang sinasabi ko sa inyo: ipagkakanulo ako ng isa sa inyo.” Nag​ti​​nginan ang mga alagad at pinag​ta​takhan kung sino ang tinutukoy niya. Nakahilig sa tabi ni Jesus ang isa sa kanyang mga alagad, ang mahal ni Jesus. Kaya tinanguan ito ni Simon Pedro para usisain si Jesus kung sino ang kanyang tinutukoy.

Kaya paghilig niya sa tabi ni Jesus, sinabi niya sa kanya: “Pangi​noon, sino ba iyon?” Suma​got si Jesus: “Siya iyong ipagsasawsaw ko ng kapirasong tinapay at siya kong bibigyan.” At pag​kasawsaw ng kapirasong tinapay, ibi​nigay niya iyon kay Judas, anak ni Simon Iskariote. Kasunod ng kapira​song ito, pumasok sa kanya si Satanas. Kaya sinabi sa kanya ni Jesus: “Magmadali ka sa gagawin mo.” 

Walang nakaunawa sa mga naka​hilig sa hapag kung ba’t sinabi niya iyon sa kanya. Dahil nakay ni Judas ang bulsa, inakala ng ilan sa sinasabi sa kanya ni Jesus: “Bumili ka ng mga kailangan natin para sa Piyesta,” o kaya’y mag-abuloy sa mga dukha.

Kaya pagkakuha niya sa kapi​rasong tinapay, agad siyang lumabas. Gabi noon.

Pagkalabas ni Judas, sinabi ni Jesus: “Niluwalhati na ngayon ang Anak ng Tao, at niluwalhati rin sa kanya ang Diyos. At agad naman siyang luluwalhatiin ng Diyos sa sarili nito.

Mga munting anak, sandali na la​mang n’yo akong kasama. Haha​napin ninyo ako at gaya ng sinabi ko sa mga Judio sinasabi ko rin sa inyo ngayon, ‘Kung saan ako papunta, hindi kayo makaparoroon.’

Sinabi sa kanya ni Simon Pedro: “Panginoon, saan ka papunta?” Suma​got si Jesus: “Hindi ka maka​su​sunod ngayon sa akin saan ako papunta; susunod ka pagka​tapos.” Winika sa kanya ni Pedro: “Panginoon, bakit hindi ako makasu​sunod ngayon? Maiaalay ko ang aking buhay alang-alang sa iyo.” Sumagot si Jesus: “Iaalay mo ang buhay mo alang-alang sa akin? Talagang-talagang sina​sabi ko sa iyo, hinding-hindi titilaok ang tandang hanggang makaitlo mo akong maita​tuwa.”

Pagninilay

“Panginoon, bakit hindi ako makasusunod ngayon? Maiaalay ko ang aking buhay alang-alang sa iyo.” Hindi lamang si Judas Eskariote ang nagkanulo kay Jesus. Pati si Simon Pedro ay tatlong beses na itatatwa si Jesus. Nang si Jesus ay arestuhin sa halamanan, nagtakbuhan ang mga alagad. Sa paanan ng krus naroon lamang si Maria at ang alagad na minamahal. Masakit para kay Jesus ang karanasang ito ng pagkakanulo, subalit bahagi ito ng karanasan sa mundo na dapat niya ring matikman. Sa bandang huli ang katapatan ng Diyos Ama ang kanyang sinandalan.

Abril 7

Miyerkules

Miyerkules Santo

Unang Pagbasa: Is 50:4-9

Tinapay ng Buhay: Mt 26:14-25

Pumunta sa mga punong-pari ang isa sa Labindalawa, ang tinatawag na Judas Iskariote, at sinabi: “Mag​kano ang ibibigay ninyo sa akin kung ibibigay ko siya sa inyo?” Inalok nila ito ng tat​lumpung baryang pilak, at mula noon, naghanap ito ng pag​kakataong maipag​kanulo siya. 

Sa unang araw ng Piyesta ng Tinapay na Walang Leba​dura, lumapit kay Jesus ang mga alagad at sinabi sa kanya: “Saan mo kami gustong maghanda ng Hapunang Pam​pas​kuwa para sa iyo?” Sumagot si Jesus: “Puntahan ninyo ang lalaking ito sa lunsod at sabihin sa kanya: ‘Sinasabi ng Guro: malapit na ang oras ko at sa bahay mo ako magdiriwang ng Paskuwa kasama ng aking mga alagad’.”

At ginawa ng mga alagad ang lahat ng iniutos ni Jesus at inihanda ang Pas​kuwa.

Pagkalubog ng araw, nasa hapag si Jesus kasama ng Labindalawa. Ha​bang kumakain sila, sinabi ni Jesus: “Talagang sinasabi ko sa inyo: ipagka​kanulo ako ng isa sa inyo.” Lubha silang nalungkot at nagta​nong ang bawat isa: “Ako ba, Panginoon?”

Sumagot siya: “Ang kasabay kong nagsawsaw ng tinapay sa plato ang magkakanulo sa akin. Pa​tuloy sa kan​yang daan ang Anak ng Tao ayon sa isi​nulat tungkol sa kanya ngunit kawawa ang nagkakanulo sa Anak ng Tao; mas mabuti pa para sa taong ito kung hindi na siya ipinanganak pa.” Nagtanong din si Judas na magka​ka​nulo sa kanya: “Ako ba, Guro?” Sumagot si Jesus: “Ikaw na ang nag​sabi.”

Pagninilay

“Magkano ang ibibigay ninyo sa akin kung ibibigay ko siya sa inyo? Isang “advertisement” sa t.v. ang nakatawag ng aking pansin, sinabi roon na “money decisions make the world go round.” Nakakalungkot subalit may katotohanan. Ang mga digmaan sa daigdig ay nakaugat sa ekonomiya ng mga bansa. Ang digmaan ay patuloy sapagkat malaki ang pondo / pera na nakapaloob dito. Mula sa mga gumagawa ng mga armas, mga eroplanong pandigma, mga kemikal, biological at nuklear na pamuksa. Halos 900 bilyong dolyar ang ginagastos taun-taon sa buong mundo. Mga 40 bilyong dolyar lamang ang kailangan para sa payak na pangangailangan ng pagkain, tubig at medisina para sa buong mundo.

Abril 8

Huwebes

Huwebes Santo

Unang Pagbasa: Ex 12:1-8, 11-14

Ikalawang Pagbasa: 1 Cor 11:23-26
Tinapay ng Buhay: Jn 13:1-15

Bago magpiyesta ng Paskuwa, alam ni Jesus na duma​ting na ang kanyang oras para tumawid mula sa mundong ito tungo sa Ama, sa pagmamahal niya sa mga sariling kanya na nasa mundo, minahal niya sila hanggang kaganapan. 

Naghahapunan sila at naisilid na ng diyab​lo sa kalooban ni Judas na anak ni Simon Iskariote na ipagkanulo siya. Alam naman ni Jesus na ipinag​kaloob ng Ama sa kanyang mga kamay ang lahat, at mula sa Diyos siya galing at sa Diyos siya pabalik. 

Kaya tumindig siya mula sa hapunan at hinubad ang panlabas na damit, at pagka​kuha ng tuwalya ay ibi​nigkis sa sarili. Pagkatapos ay nag​buhos siya ng tubig sa hugasan, at sinimulang hugasan ang mga paa ng mga alagad at punasan ng tuwalyang na​kabigkis sa kanya. 

Nang lumapit siya kay Simon Pedro, sinabi nito sa kanya: “Pangi​noon, ikaw ba ang mag​hu​hu​gas sa aking mga paa?” Sumagot si Jesus: “Hindi mo alam ngayon ang ginagawa ko pero mauuna​waan mo makaraan ang mga ito.” 

Sinabi sa kanya ni Pedro: “Hinding-hindi mo kailanman huhugasan ang aking mga paa.” Sumagot si Jesus sa kanya: “Kung hindi kita huhu​gasan, hindi ka makababahagi sa akin.” Sinabi sa kanya ni Simon Pedro: “Pangi​noon, hindi lamang ang mga paa ko kundi pati na ang mga kamay at ulo.” 

Sinabi sa kanya ni Jesus: “Mga paa lamang ang kailangang hugasan ng naligo na dahil malinis na ang buo niyang sarili. Malinis nga kayo pero hindi lahat.” Alam ni Jesus ang mag​kakanulo sa kanya. Dahil dito kaya niya sinabing: “Hindi lahat kayo’y malinis.”

Kaya nang mahugasan niya ang kanilang mga paa, kinuha niya ang kanyang panlabas na damit at bumalik sa hapag, at sinabi niya sa kanila: “Nauu​nawaan n’yo ba ang ginawa ko sa inyo? Tinatawag n’yo akong ‘Guro’ at ‘Pangi​noon.’ At tama ang pagsasabi ninyo: ako nga. Kaya kung hinu​gasan ko ang inyong mga paa, akong Panginoon at Guro, gayundin kayo dapat mag​hugasan ng mga paa ng isa’t isa. 

Isang halimbawa ang ibinigay ko sa inyo upang gawin din ninyo gaya ng ginawa ko sa inyo.

Pagninilay

“Isang halimbawa ang ibinigay ko sa inyo upang gawin ninyo gaya ng ginawa ko sa inyo.” Sa ebanghelyo ni Juan, wala ang eksena ng Huling Hapunan, sa halip isiningit ang paghuhugas ng paa. Para kay Juan, ang pagdiriwang ng Eukaristiya ay may malalim na kaugnayan sa buhay paglilingkod. Walang karapatang makiisa sa eukaristiya ang taong maka-sarili na walang pakialam sa kanyang kapwa. Sa buhay paglilingkod ipinakikita ng isang alagad na tunay siyang sumusunod kay Kristo: ang naparito upang maglingkod at hindi upang paglingkuran.

Abril 9

Biyernes

Biyernes Santo

Unang Pagbasa: Is 52:13—53:12

Ikalawang Pagbasa: Heb 4:14-16; 5:7-9

Tinapay ng Buhay: Jn 18:1––19:42

Nagpakababa si Jesus at naging masunusrin hanggang kamatayan, hanggang kamatayan sa krus.

Dahil dito itinampok siya ng Diyos at binigyan ng Pangalang mataas pa sa alinmang pangalan upang paluhod na sumamba ang lahat sa Pangalan ni Jesus sa kalangitan, sa lupa at sa kailaliman at ipahayag ang tanang dila na Panginoon si Kristo Jesus para sa kaluwalhatian ng Diyos Ama.

Pagninilay

“Ang kaharian ko ay hindi ayon sa mundong ito.” Ang kahariang alam ni Pilato ay kaharian ng mga haring pinaglilingkuran, haring nag-uutos, haring nasa itaas at nakaupo sa trono. Si Jesus ay may kaharian na naiiba; ito ang hari na nagpakababa at naging alipin. Siya ang hari na naghugas ng paa ng kanyang mga alagad at ang trono niya ay hindi ginto kundi ang kahoy ng krus kung saan siya iluluklok. Sa krus ng kalbaryo, ibinigay ni Jesus ang lahat, hanggang sa wala nang matira.

Abril 10

Sabado

Ang Magdamagang Pagdiriwang sa Pasko ng Muling Pagkabuhay

Unang Pagbasa: Gen 1:1—2:2

Ikalawang Pagbasa: Ex 14:15—15:1

Tinapay ng Buhay: Lc 24:1-12

Sa unang araw ng sanlinggo, ma​agang-maagang nagpun​ta sa libingan ang mga babae, dala ang mga pabangong inihanda nila. Nang makita nilang naigulong na ang bato sa libingan, pumasok sila pero hindi nila nakita roon ang katawan ng Panginoong Jesus.

At habang nalilito sila dahil dito, da​lawang lalaking may nakasisilaw na damit ang napakita sa kanila. Sumubsob sa lupa ang mga babae sa takot ngunit kinausap sila ng mga ito: “Bakit sa piling ng mga patay ninyo hinahanap siyang nabu​buhay? Wala siya rito, bi​nuhay siya. Alalahanin ninyo ang sinabi niya sa inyo nang nasa Galilea pa siya: ‘Kailangang ibigay ang Anak ng Tao sa kamay ng mga makasalanan, ipako sa krus at mabuhay sa ikatlong araw’.” At naalaala nila ang sinabi ni Jesus.

Pagbabalik nila mula sa libingan, ibi​na​lita nila ito sa Labing-isa at sa la​hat. Sila sina Maria Mag​dalena, Juana at Mariang ina ni Jaime. At gayon din ang sinabi sa mga apostol ng iba pang mga babaeng kasama nila. Pero hindi sila naniwala sa kanila kundi inakala nilang guniguni lamang ang lahat ng ito. Gayon pa man, tumindig si Pedro at tumakbo sa libingan; yumuko siya at ang mga telang linen lamang ang nakita, at umuwing nagta​taka sa nangyari.

Pagninilay

“Bakit sa piling ng mga patay ninyo hinahanap siyang nabubuhay?” Ang ating Diyos ay hindi Diyos ng mga patay kundi Diyos ng mga buhay. Siya ang Diyos ng buhay. Ang muling pagkabuhay ay tunay na pagdiriwang ng pasko, ibig sabihin ang pagtawid. Sa Matandang Tipan ang mga Israelita ay tumawid mula sa lupain ng pagkaalipin tungo sa lupain ng kalayaan. Sa Bagong Tipan, si Jesus ay tumawid mula kamatayan tungo sa buhay. Ang mga alagad ay inaasahan ding tatawid mula sa kamatayan na dulot ng kasalanan patungo sa bagong buhay dulot ng biyaya ni Kristo.

Abril 11

Linggo

Pasko ng Pagkabuhay

Unang Pagbasa: Gawa 10:34, 37-43

At nagsalita si Pedro, at sinabi: “Naiin​tindihan ko na ngayon na talaga ngang walang kinikilingan ang Diyos.

Alam ninyo ang mga nangyari sa buong Judea, na nagsimula sa Galilea pagkatapos ng binyag na ipina​ngaral ni Juan. Hinirang nga ng Diyos si Jesus na taga-Nazaret sa Espiritu Santo at kapangyarihan. Sa​anman mag​punta, siya’y gumagawa ng mabuti at nagpapagaling sa lahat ng nasa kapang​yarihan ng diyablo, sapagkat sumasa​kanya ang Diyos. Saksi kami sa lahat ng kanyang ginawa sa lupain ng mga Judio at sa Jerusalem.

Pinatay nila siya nang ibitin siya sa punongkahoy. Ngunit binuhay siyang muli ng Diyos sa ikatlong araw at ipinakita siya; hindi sa lahat ng tao kundi sa mga saksing hinirang na noong una pa ng Diyos—kami na kumain at uminom na kasalo niya mata​pos na muli siyang ma​bu​​​hay. Iniutos niya sa amin na mangaral sa mga tao at magpatotoo na siya nga ang hinirang ng Diyos na maging hukom ng mga buhay at ng mga patay. Siya ang tinutukoy ng lahat ng propeta nang ipahayag nilang tatang​gap ng kapata​waran ng mga kasa​lanan sa pama​ma​gitan ng kanyang Pangalan ang sinu​mang suma​sam​pala​taya sa kanya.

Ikalawang Pagbasa: Col 3:1-4

Kung ibinangon nga kayong ka​ sama ni Kristo, hanapin ninyo ang mga bagay sa itaas; naroon si Kristong nakaluklok sa kanan ng Diyos. Isipin ninyo ang mga mula sa itaas, hindi ang mga makalupa. Nama​​​tay kayo, at sa Diyos natatago ang inyong buhay kasama ni Kristo. Sa pagpapakita kay Kristong buhay natin, ipa​kikita rin kayong kasama niya sa ka​luwalhatian.

Tinapay ng Buhay: Jn 20:1-9

Ngayon, pagkatapos ng Araw ng Pahinga, habang madilim pa, maagang pumunta sa libingan si Maria Magdalena, nang makita niyang tanggal ang bato mula sa libingan, patakbo siyang pumunta kay Simon Pedro at sa isa pang alagad na mahal ni Jesus. Sinabi niya sa kanila: “May kumuha sa Pangi​noon mula sa libingan, at hindi namin alam kung saan nila siya inilagay.”

Kaya lumabas si Pedro at ang isa pang alagad, at pumunta sa libingan. Sabay na tumakbo ang dalawa. Ngu​nit mas mabilis tumakbo kay Pedro ang isa pang alagad, at unang naka​rating sa libingan. Pagkayuko niya’y nakita niyang nakala​tag ang mga telang linen pero hindi siya pumasok.

Dumating namang kasunod niya si Simon Pedro, at pumasok sa libingan. Napansin niya ang mga telang linen na nakalatag, at ang panyo namang naka​​talukbong sa ulo niya ay di kasa​ma sa mga telang linen na nakalatag kundi hiwalay na nakabilot sa mis​mong lugar nito. Pumasok noon ang isa pang alagad, ang unang nakarating sa libi​ngan, at nakita niya at siya’y naniwala. Sapag​kat hindi pa nila alam ang Kasu​latan na kailangan siyang mag​ba​ngon mula sa mga patay.

Pagninilay

Ang pasko ng pagsilang at pasko ng pagkabuhay ay may malalim na ugnayan. Sa pasko ng pagsilang, nagsimula ang buhay ni Jesus sa mundong ito. Sa Pasko ng pagkabuhay nagsimula ang bagong buhay ni Jesus, ang buhay ng luwalhati, ang buhay na nagtagumpay sa hirap, sa kamatayan at sa kasalanan. Ayon kay San Pablo, “Siya’y itinampok ng Diyos at binigyan ng pangalang mataas pa sa alinmang pangalan upang paluhod na sumamba ang lahat sa Pangalan ni Jesus.”

Abril 12

Lunes

Oktaba ng Pasko ng Pagkabuhay

Unang Pagbasa: Gawa 2:14, 22-32

Tinapay ng Buhay: Mt 28:8-15

Agad nilang iniwan ang libingan na natatakot at labis na nagagalak, at tumakbo sila para balitaan ang kanyang mga alagad.

Nakasalubong nila sa daan si Jesus at sinabi niya: “Kapayapaan.” Paglapit sa kanya ng mga babae, niyakap nila ang kanyang mga paa at sinamba siya. Si​nabi naman ni Jesus sa kanila: “Huwag kayong matakot. Humayo kayo at sabihin sa aking mga kapatid na pumunta sila sa Galilea; doon nila ako makikita.”

Samantalang pabalik ang mga babae, nagbalik naman sa lunsod ang ilang mga bantay at ibinalita sa mga punong-pari ang lahat ng nangyari. Nakipag-usap naman ang mga ito sa mga Matatanda ng bayan kaya kumuha sila ng sapat na halaga at ibinigay sa mga sundalo, at tinagubilinan silang “Sabihin nin​yong dumating nang gabi ang kan​yang mga alagad at ni​nakaw ang katawan habang natutulog kayo. Kung mabalitaan ito ng gobernador, kami ang bahala sa kanya at hindi kayo magka​kaprob​lema.” Tinanggap ng mga sundalo ang pera at ginawa ang itinuro sa kanila; at laganap pa hanggang ngayon ang kuwentong ito sa mga Judio.

Pagninilay

“Kapayapaan.” Ito ang unang salita ni Kristong muling nabuhay. Sa salitang ito, kanyang iniaalok ang unang bunga ng muling pagkabuhay: kapayapaan. Kapayapaan sa puso ng mga alagad na takot na takot dahil sa mga pangyayari sa kalbaryo, kapayapaan dahil nagtagumpay ang kanilang guro at panginoon laban sa kasalanan at kamatayan. At bilang mga alagad, sila din ay magta-tagumpay.

Abril 13

Martes

Oktaba ng Pasko ng Pagkabuhay

Unang Pagbasa: Gawa 2:36-41

Tinapay ng Buhay: Jn 20:11-18

Nakatayo namang umiiyak sa labas si Maria sa may libingan. Sa kan​yang pag-iyak, yumuko siyang naka​tanaw sa libingan. At may na​pansin siyang dalawang anghel na nakaputi na naka​upo, isa sa may ulu​nan at isa sa may paanan ng pinag​lagyan sa katawan ni Jesus. 

Sinabi sa kanya ng mga iyon: “Ale, bakit ka umiiyak?” Sinabi niya sa ka​nila: “May kumuha sa Panginoon ko, at hindi ko alam kung saan siya inilagay.” Pag​kasabi niya nito, tuma​likod siya at napan​sin niya si Jesus na nakatayo pero hindi niya nakilalang si Jesus iyon. 

Sinabi sa kanya ni Jesus: “Ale, bakit ka umiiyak? Sino’ng hinahanap mo?” Sa pag-aakala niyang iyon ang hardinero, sinabi niya sa kanya: “Ginoo, kung kayo ang nagdala sa kanya, sabihin n’yo sa akin kung saan n’yo siya inilagay at ku​kunin ko siya.”

Sinabi sa kanya ni Jesus: “Maria!” Pagka​harap niya’y sinabi niya sa kanya sa Aramaiko: “Rabbouni!” (na ibig sabihi’y Guro). Si​nabi sa kanya ni Jesus: “Huwag kang humawak sa akin sapagkat hindi pa ako nakaaakyat sa Ama. Puntahan mo ang mga kapa​tid ko at sabihin sa kanila: ‘Paakyat ako sa Ama ko at Ama ninyo, sa Diyos ko at Diyos ninyo.’” 

Pumunta si Maria Magdalena na ibinabalita sa mga alagad: “Nakita ko ang Panginoon.” At sinabi niya ang mga sinabi sa kanya.”



Pagninilay

“Pumunta si Maria Magdalena na ibinabalita sa mga alagad: ‘Nakita ko ang Panginoon.’” Si Maria ang unang saksi sa muling pagkabuhay. Siya ang inutusan ni Jesus na magdala ng mabuting balita sa mga apostol. Siya na isang babae ay pinagkatiwalaan ni Jesus nang pinakamahalagang misteryo sa kanyang buhay. Para kay Jesus, may mahalagang papel at misyon ang mga kababaihan sa kanyang simbahan.

Abril 14

Miyerkules

Oktaba ng Pasko ng Pagkabuhay

Unang Pagbasa: Gawa 3:1-10

Tinapay ng Buhay: Lc 24:13-35

Dalawa sa mga alagad ang naglalakad pa-Emmaus na isang nayong mga labin​limang kilo​metro mula sa Jerusalem. Pinag-uusapan nila ang mga nangyari. Sa kanilang pag-uusap at pagtatalakayan, lumapit si Jesus at nakisabay sa paglakad nila pero parang may kung anong hadlang sa kanilang mga mata at hindi nila siya nakilala.

Tinanong niya sila: “Ano ba ang pinag-uusapan ninyo sa daan?” Tumigil silang mukhang malungkot. Suma​got ang isa sa kanila na nagnga​ngalang Cleofas: “Bakit, mukhang ikaw lang ang kaisa-isahan sa Jerusalem na di alam ang mga nangyari roon nitong mga ilang araw?”

Itinanong niya: “Ano?” Sumagot sila: “Tungkol kay Jesus na taga-Nazaret. Sa paningin ng Diyos at ng buong baya’y isa siyang propetang maka​pang​​yarihan sa gawa at salita. Ngunit isinakdal siya ng aming mga punong-pari at mga pinuno para mahatulang mamatay at ipinako siya sa krus. Uma​asa pa naman kaming siya ang tutubos sa Israel ngunit ikatlong araw na ngayon mula nang mangyari ang lahat ng ito.

Sa totoo’y ginulat kami ng ilang ba​baeng kasama namin. Maaga silang pu​munta sa libingan pero hindi nila nakita ang kanyang katawan kaya du​mating sila at sinabi sa amin na naka​kita pa raw sila ng aparisyon ng mga anghel na nag​sabi sa kanila na buhay siya. Nagpunta rin sa libingan ang ilan sa amin at natag​puan nga nila ang sinasabi ng mga babae pero hindi nila siya nakita.”

Sinabi sa kanila ni Jesus: “Mga hin​di makaunawa at mapupurol ang isip para maniwala sa lahat ng ipina​hayag ng mga propeta. Di ba’t kaila​ngang mag​dusa nang ganito ang Mesiyas bago pu​masok sa kanyang Lu​walhati?” At sinimulan niyang ipa​liwanag sa kanila ang lahat ng sinasabi ng Kasulatan tungkol sa kanya, mula kay Moises hanggang sa lahat ng Pro​peta.

Nang malapit na sila sa nayong pu​puntahan nila, parang magpapatuloy pa siya ng paglakad. Pero pinilit nila siya: “Manatili kang kasama namin dahil dapit​hapon na at lumulubog na ang araw.” Kaya pumasok siya at suma​ma sa kanila. Nang nasa hapag na siyang kasalo nila, kumuha siya ng tinapay, nagpuri at piniraso ito at ibinigay sa kanila.

At noo’y nabuksan ang kanilang mga mata at nakilala nila siya, at nawala siya sa kanilang paningin. Nag-usap sila: “Hindi ba’t nag-aalab ang ating puso nang kinakausap niya tayo sa daan at ipinali​liwanag sa atin ang mga Kasulatan?”

Noon di’y tumayo sila at nagbalik sa Jerusalem. Nakita nila roon na mag​ka​kasama ang Labing-isa at ang iba ni​lang kasamahan. Sinabi ng mga iyon sa kanila: “Totoo ngang binuhay ang Panginoon at napakita siya kay Simon.” At isinalaysay naman nila ang nang​yari sa daan at kung paano nila siya nakilala sa pagpipiraso ng tinapay.

Pagninilay

“Lumapit si Jesus at nakisabay sa paglakad nila...at hindi nila siya nakilala.” Ang buhay ng mga Kristiano ay isang paglalakbay patungo sa kaharian ng Ama. Sa daan, nakararanas tayo ng pagod, ng kaguluhan, ng pagkalito, ng gutom at uhaw. Subalit hindi tayo nag-iisa sa paglalakbay na ito. Kasama natin ang iba, ang komunidad kristiano at higit sa lahat, kasama natin si Kristo. Kasama natin Siya sa pamamagitan ng Salita at Sakramento upang maging lakas natin sa ating paglalakbay.

Abril 15

Huwebes

Oktaba ng Pasko ng Pagkabuhay

Unang Pagbasa: Gawa 3:11-26

Tinapay ng Buhay: Lc 24:35-48

Isinalaysay naman ng dalawa sa mga alagad ni Jesus ang nang​yari sa daan at kung paano nila nakilala si Jesus sa pagpipiraso ng tinapay.

Habang pinag-uusapan nila ang mga ito, tumayo siya mismo sa gitna nila (at sinabi sa kanila: “Huwag ka​yong matakot, sumainyo ang kapaya​paan!”). Nagulat nga sila at natakot, at akala’y nakakakita sila ng kung anong espiritu. Ngunit sinabi niya sa kanila: “Bakit kayo naliligalig at puma​pasok ang alinla​ngan sa inyong isipan? Ting​nan ninyo ang aking mga ka​may at mga paa, ako nga siya. Hipuin ninyo ako at unawain ninyo na walang laman at mga buto ang isang espiritu, at nakikita ninyo na meron ako.” (Matapos masabi ito, ipinakita niya sa kanila ang kanyang mga kamay at paa.)

Hindi sila makapaniwala sa labis na galak at nagtataka pa rin kaya sinabi niya sa kanila: “May makakain ba kayo rito?” At binigyan nila siya ng isang pirasong inihaw na isda (at pulot-puk​yutan). Ki​nu​ha niya iyon at ku​main sa harap nila.

Sinabi niya sa kanila: “Sinabi ko na sa inyo ang mga ito nang kasama ninyo ako: kailangang matupad ang lahat ng nasusulat tungkol sa akin sa Batas ni Moises, Mga Propeta at Mga Salmo.”

At binuksan niya ang kanilang isipan para maunawaan nila ang mga Kasulatan. Sinabi niya: “Ganito ang na​susulat: kailangang magdusa ang Mesiyas at pagkamatay niya’y buhayin sa ikatlong araw. Sa ngalan niya ipahahayag sa lahat ng bansa ang pagsisisi at ang kapa​tawaran ng mga kasa​lanan—sa Jerusalem kayo mag​sisimula. Kayo ang magiging mga saksi sa mga ito.

Pagninilay

“At isinalaysay naman ng dalawa sa mga alagad ni Jesus ang nangyari sa daan at kung paano nila nakilala si Jesus sa pagpipiraso ng tinapay.” Ang pagpipiraso ng tinapay ay tumutukoy sa Banal na Eukaristiya, kung saan ibinibigay ni Jesus ang kanyang katawan at dugo para sa kaligtasan ng kanyang mga alagad. Kung paanong pinagpipiraso ang tinapay, gayundin naman kailangang mapiraso ang ating katawan nang sa gayon tunay tayong makapaglingkod sa kapwa. Kailangang maramdaman natin ang hirap at pasakit sa katawan bilang tanda ng ating tunay na pagmamahal sa Diyos at sa kapwa.

Abril 16

Biyernes

Oktaba ng Pasko ng Pagkabuhay

Unang Pagbasa: Gawa 4:1-12

Tinapay ng Buhay: Jn 21-1-14

Muling ibi​nunyag ni Jesus ang sarili sa mga alagad sa may Dagat ng Tiberias. Ganito ang kanyang pagbu​bunyag.

Magkasamang naroon sina Simon Pedro, Tomas na tinaguriang Kambal, Natanael na taga-Cana ng Galilea, ang mga anak ni Zebedeo, at dalawa pa sa mga alagad niya. Sinabi sa kanila ni Simon Pedro: “Aalis ako para ma​ngisda.” Sinabi nila sa kanya: “Sasama kami sa iyo.” 

Lumabas sila at sumakay sa bang​ka nang gabing iyo’y wala silang nahuli. 

Nang madaling-araw na, nakatayo si Jesus sa dalampasigan pero hindi naki​lala ng mga alagad na si Jesus iyon. Tina​tawag sila ni Jesus: “Mga bata, wala ba kayong isda?” Sumagot sila sa kanya: “Wala!” Kaya sinabi niya sa kanila: “Iha​gis n’yo ang lambat sa bandang kanan ng bangka at ma​kakatagpo kayo.” Kaya ini​hagis nga nila at hindi na nila maka​yang hilahin iyon dahil sa dami ng isda. 

Kaya sinabi kay Pedro ng alagad na iyon na mahal ni Jesus: “Ang Pangi​noon siya!” Nang marinig ni Simon Pedro na ang Panginoon iyon, ibinigkis niya ang [kanyang] damit dahil hubad siya, at saka tumalon sa dagat. Dumating namang sakay ng maliit na bangka ang iba pang mga alagad pagkat hindi sila kala​yuan mula sa pampang kundi mga sandaang metro lamang. Hila-hila nila ang lambat ng mga isda. 

At pagkalunsad sa lupa, nakita nilang may nagbabagang uling doon, na pinagiihawan ng isda, at may tinapay. 

Sinabi sa kanila ni Jesus: “Mag​dala kayo mula sa mga isdang nahuli n’yo ngayon.” Kaya sumakay si Simon Pedro at hinila sa pampang ang lambat na puno ng sandaa’t limampu’t tatlong mala​laking isda. At kahit na napakarami’y hindi napunit ang lam​bat. 

Sinabi sa kanila ni Jesus: “Hali​kayo’t mag-almusal!” Walang maka​pangahas sa mga alagad na mag-usisa sa kanya: “Sino ba kayo?” dahil alam nilang ang Pangi​noon iyon. Lumapit si Jesus at ku​muha ng tinapay at ipinamahagi sa kanila. Gayun​din sa isda. 

Ito ngayon ang ikatlong pagbu​bunyag ni Jesus sa mga alagad matapos siyang ibangon mula sa mga patay.

Pagninilay

“Ihagis ninyo ang lambat sa bandang kanan ng bangka at makakatagpo kayo.” Sa umpisa’y walang nahuli ang mga alagad subalit ng sundin nila ang utos ni Jesus na muling nabuhay, napakarami ng kanilang huli. Ang Bangka ay simbolo ng simbahan at ang lambat ay ang misyon na magpapahayag at makaaakit ng mga bagong alagad. Magiging tagumpay lamang ang simbahan kung makikinig at susundin nila ang salita ni Jesus.

Abril 17

Sabado

Oktaba ng Pasko ng Pagkabuhay

Unang Pagbasa: Gawa 4:13-21

Tinapay ng Buhay: Mc 16:9-15

Pagkabuhay ni Jesus sa unang araw ng sanlinggo, una siyang napakita kay Maria Magdalena na mula rito’y pitong demonyo ang pinalayas niya. Umalis ito at nag​balita sa mga ka​sama ni Jesus na noo’y umiiyak at nag​luluksa. Ngunit hindi sila naniwala sa kanya nang marinig nilang buhay si Jesus at napakita sa kanya.

Pagkatapos nito, napakita naman si Jesus sa ibang anyo sa dalawa sa kanila habang pa​punta sila sa labas ng bayan. At pagbalik nila, ibina​lita rin nila ito sa iba pa pero hindi rin naniwala ang mga ito sa ka​nila.

Sa dakong huli, nang nasa hapag ang La​bing-isa, napakita sa kanila si Jesus at pinagsabihan sila dahil sa ka​wa​lang-paniwala nila at kati​gasan ng puso: hindi nga nila pinaniniwalaan ang mga nakakita sa kanya matapos siyang bu​hayin.

At sinabi sa kanila: “Pumunta kayo sa bu​ong daigdig at ipahayag ang ebang​helyo sa buong sangkinapal.”

Pagninilay

“Pumunta kayo sa buong daigdig at ipahayag ang ebanghelyo sa buong sangkinapal.” Ang misyon ay di lamang para hanapin at iligtas ang nawawalang tupa ng Israel, kundi para sa lahat ng tao sa buong daigdig. Ang tawag ng kaligtasan ay di lamang para sa isang grupo o bansa, ang kaligtasang dala ni Jesus ay para sa lahat. Hindi sila-sila o kami-kami lang, kundi tayong lahat, magkakapatid sa iisang Ama sa langit.

Abril 18

Linggo

Ika-2 Linggo ng Pasko ng Pagkabuhay

Unang Pagbasa: Gawa 5:12-16

Marami nang tanda at kaba​ba​laghan ang nagaganap sa bayan sa pamamagitan ng mga kamay ng mga apostol. Nagkaisa ang lahat ng suma​sampalataya na magtipon sa Patyo ni Solomon. Wala nang iba pang na​nga​has sumama sa kanila, kahit na lu​bos silang pinahahalagahan ng bayan.

Pero parami pa rin nang parami ang bilang ng mga lalaki at babae na bumuk​lod sa Panginoon sa pana​nam​palataya. Ka​ya inilalabas ang mga maysakit sa mga lansangan, nakahiga sa mga katre at banig, sa pag-asang mada​anan sana ng kahit anino man lang ni Pedro ang mga ito. Dumadagsa rin ang mga tao mula sa mga bayang malapit sa Jerusalem, dala ang mga maysakit at ang mga inaalihan ng masasamang espi​ritu, at lahat sila’y pina​galing.

Ikalawang Pagbasa: Pag 1:9-13, 17-19

Ipinatapon akong si Juan, na inyong kapatid at kasama sa pag-uusig at sa kaha​rian at sa pagtitiis dahil kay Jesus. Nasa pulong Patmos ako dahil sa salita ng Diyos at sa pagpa​patotoo kay Jesus, nang dalhin ako ng Espiritu sa Araw ng Panginoon. At narinig ko sa likuran ang isang tinig na sinlakas ng isang trumpeta at ang sabi: “Isulat mo sa isang aklat ang iyong nakita at ipadala sa pitong Iglesyang nasa Efeso, sa Esmirna, sa Pergamo, sa Tiatira, sa Sardis, sa Filadelpia at sa Laodikea.”

Lumingon ako upang tingnan kung sino ang kausap ko at ito ang nakita ko sa pagli​ngon: may pitong ila​wang ginto na sa gitna ay may isang waring anak ng tao na nakadamit ng mahaba at may bigkis na ginto sa dibdib.

Pagkakita sa kanya ay dumapa akong parang patay sa kanyang paanan, ngunit ipinatong niya sa akin ang kanang kamay at sinabi: “Huwag kang matakot. Ako ang Una at ang Huli. Ako ang Na​bubuhay. Namatay ako at ngayo’y buhay magpa​kailanman at nasa akin ang mga susi ng kama​tayan at ng daigdig sa ilalim. Isulat mo ang nakita mo – ang ngayon at ang darating pa.

Tinapay ng Buhay: Jn 20:19-31

Agaw-dilim na noon sa unang araw na iyon ng sanlinggo at nakasara ang mga pinto sa kinaroroonan ng mga alagad dahil sa takot sa mga Judio, dumating si Jesus at pumagitna. At sinabi niya sa kanila: “Kapayapaan sa inyo!” 

Pagkasabi nito, ipinakita niya sa kanila ang mga kamay at ang tagiliran. Kaya nagalak ang mga alagad pagka​kita nila sa Panginoon. 

At muli niyang sinabi sa kanila: “Kapa​​yapaan sa inyo! Kung paanong isinugo ako ng Ama, ipinadadala ko rin kayo.” At pagkasabi nito, hiningahan niya sila at sinabi: “Tanggapin ang Espi​ritu Santo! Patatawarin ang mga kasa​lanan ninu​man na inyong patawarin; at pana​natiliin naman sa sinuman ang in​yong panatiliin.”

Hindi nila kasama si Tomas na tina​guriang Kambal, na isa sa Labin​dalawa, nang du​mating si Jesus. Kaya sinabi sa kanya ng iba pang mga alagad: “Nakita namin ang Pangi​noon!” Sinabi naman niya: “Maliban lamang na ma​kita sa kanyang mga kamay ang tatak ng mga pako at maipasok ang aking daliri sa pinag​lagusan ng mga pako at maipasok ang aking kamay sa tagiliran niya, hinding-hindi ako mani​niwala!” 

Makaraan ang walong araw, mu​ling nasa loob ang kanyang mga ala​gad at kasa​ma nila si Tomas. Dumating si Jesus ha​bang nakasara ang mga pinto at puma​gitna.

At sinabi niya: “Kapa​yapaan sa inyo!” At sinabi niya kay Tomas: “Ilapit mo rito ang daliri mo at tingnan ang aking mga kamay. At ilapit ang kamay mo at ipasok sa aking tagiliran at huwag tumangging maniwala kundi ma​niwala!” 

Sumagot si Tomas sa kanya: “Pangi​noon ko at Diyos ko – ikaw!” Sinabi sa kanya ni Jesus: “Dahil ba sa nakita mo ako kaya ka naniniwala? Mapapalad ang mga hindi nakakita at naniniwala.”

Ngayon, marami pang ibang tan​dang ginawa si Jesus sa harap ng kanyang mga alagad, na hindi naman nasusulat sa kasulatang ito. Isinulat naman ang mga ito upang maniwala kayo na si Jesus ang Kristo, ang Anak ng Diyos. At sa pani​niwala ninyo’y magkaroon kayo ng buhay sa bisa ng kanyang Pangalan.

Pagninilay

“Hiningahan niya sila at sinabi: Tanggapin ang Espiritu Santo!” Sa ikalawang kwento ng paglikha hiningahan ni Yawe sa ilong ang tao at siya’y nagkaroon ng buhay. Si Jesus ngayon ang nagbibigay buhay sa mga alagad, siya ang lumikha ng mga bagong tao. Ang hininga ni Jesus, ang Espiritu Santo, ang prinsipyo ng buhay. Kung sumasaatin ang Espiritu Santo, tayo’y buhay na buhay para sa Panginoon.

Abril 19

Lunes

Ika-2 Linggo ng Pasko ng Pagkabuhay

Unang Pagbasa: Gawa 4:23-31

Tinapay ng Buhay: Jn 3:1-8

May isang taong kabilang sa mga Pariseo – Nicodemo ang panga​lan niya – pinuno siya ng mga Judio. Isang gabi, pinuntahan niya si Jesus at sinabi sa kanya: “Rabbi, alam namin na guro kang galing sa Diyos. Sapagkat walang makagagawa ng mga tandang ginagawa mo kung hindi sumasakanya ang Diyos.”

Sumagot si Jesus sa kanya: “Tala​gang-talagang sinasabi ko sa iyo, walang makakakita sa paghahari ng Diyos kung hindi siya isisilang na muli mula sa itaas.” Sinabi sa kanya ni Nicodemo: “Paano maisisilang ang isang taong matanda na? Di ba’t hindi siya makapapasok sa sinapupunan ng kanyang ina para isilang uli?”

Sumagot si Jesus: “Talagang-tala​gang sinasabi ko sa iyo, walang maka​papasok sa kaharian ng Diyos kung hindi siya isisilang mula sa tubig at Espiritu. Laman ang isinilang mula sa laman, at espiritu ang isinilang mula sa Espiritu. Huwag kang magtaka dahil sinabi ko sa iyong kailangan kayong isilang mula sa itaas.

Umihip ang hangin kung saan nito nais, at naririnig mo ang ihip nito pero hindi mo alam kung saan ito galing at kung saan ito patungo. Gayon din nga ang bawat isinilang mula sa Espiritu.”

Pagninilay

“Walang makapapasok sa kaharian ng Diyos kung hindi siya isisilang mula sa tubig at Espiritu.” Si Jesus ang nagbibigay ng tubig ng buhay, sinumang uminom nito ay hindi na mauuhaw magpakailanman. Si Jesus din ang nagbibigay ng Espiritu (hininga) sa kanyang mga alagad upang sila’y maging bagong nilikha. Sa sakramento ng binyag, isinisilang ang isang Kristiyano mula sa tubig at Espiritu. Siya’y nagiging anak ng Diyos, templo ng Banal na Espiritu at alagad ni Kristo.

Abril 20

Martes

Ika-2 Linggo ng Pasko ng Pagkabuhay

Unang Pagbasa: Gawa 4:32-37

Tinapay ng Buhay: Jn 3:7-15

Sinabi ni Jesus kay Nicodemo, “Huwag kang magtaka dahil sinabi ko sa iyong kailangan kayong isilang mula sa itaas.

Umihip ang hangin kung saan nito nais, at naririnig mo ang ihip nito pero hindi mo alam kung saan ito galing at kung saan ito patungo. Gayon din nga ang bawat isinilang mula sa Espiritu.”

Sumagot sa kanya si Nicodemo: “Paano pupuwede ang mga ito?” Sinabi sa kanya ni Jesus: “Ikaw ang guro ng Israel at hindi mo alam ang mga ito?

 Talagang-talagang sinasabi ko sa iyo: ang alam namin ang aming sinasabi at ang nakita namin ang aming pinatu​tunayan, at hindi naman n’yo tinatanggap ang aming patunay. Mga bagay na nga sa lupa ang sinasabi ko sa inyo at hindi kayo naniniwala, kaya paano kayo maniniwala kapag mga bagay sa langit ang sasabihin ko sa inyo. Walang umakyat sa langit mali​ban sa bumaba mula sa langit – ang Anak ng Tao.

At kung paanong itinaas ni Moises ang ahas sa disyerto, gayundin dapat itaas ang Anak ng Tao upang mag​karoon ng buhay magpakailanman ang bawat nananalig sa kanya.”
Pagninilay

“Dapat itaas ang Anak ng Tao upang magkaroon ng buhay magpakailanman ang bawat nananalig sa kanya.” Ang mga Israelita ay naligtas ng tumingin sila sa ahas na itinaas ni Moises sa disyerto. Ang bagong Israel ay maliligtas kung sila’y titingin at mananalig kay Kristong itinaas sa krus. Siya ang pagmumulan ng kaligtasan. Ang salitang “itinaas” ay tumutukoy din sa pagtataas sa muling pagkabuhay at ang kanyang pagtataas patungong langit kung saan siya mauuna upang ipaghanda ng matutuluyan ang kanyang mga alagad.

Abril 21

Miyerkules

Ika-2 Linggo ng Pasko ng Pagkabuhay

Unang Pagbasa: Gawa 5:17-26

Tinapay ng Buhay: Jn 3:16-21

Ganito nga kamahal ng Diyos ang mundo! Kayat ibinigay niya ang kanyang bugtong na anak upang hindi na ma​wala ang bawat nananalig sa kanya kundi magkaroon ng buhay magpa​kailanman.

Hindi nga sinugo ng Diyos sa mundo ang Anak upang hukuman ang mundo kundi upang maligtas ang mundo sa pamamagitan niya. Hindi hinuhukuman ang nananalig sa kanya. Ngunit hinu-kuman na ang hindi nana​nalig pagkat hindi siya nananalig sa Ngalan ng bugtong na Anak ng Diyos.

Ito ang paghuhukom: dumating sa mundo ang liwanag pero mas minahal pa ng mga tao ang karimlan kaysa liwanag sapagkat masasama ang kanilang gawa. Ang gumagawa ng masama’y napopoot nga sa liwanag at hindi lumalapit sa liwanag, at baka malantad ang kanyang mga gawa. Lumalapit naman sa liwanag ang gumagawa ng katotohanan upang mabunyag na sa Diyos ginagawa ang kanyang mga gawa.”

Pagninilay

“Ganito nga kamahal ng Diyos ang mundo! Kaya’t ibinigay niya ang kanyang bugtong na anak...” Ang simula ng lahat ay pagmamahal ng Diyos. Ang patutunguhan ng lahat ay buhay na walang hanggan at ang daan ay ang manalig sa bugtong na Anak, ang ating Panginoon Jesus. Ito ang dapat nating panghawakan at pahalagahan bilang mga alagad.

Abril 22

Huwebes

Ika-2 Linggo ng Pasko ng Pagkabuhay

Unang Pagbasa: Gawa 5:27-33

Tinapay ng Buhay: Jn 3:31-36

Sinabi ni Juan Bautista, “Walang kapantay ang naparirito mula sa itaas. Makalupa naman ang mula sa lupa at makalupa rin ang sina​sabi niya. Walang kapantay ang naparirito mula sa langit. Pinatutuna​yan niya ang kanyang nakita at narinig ngunit wala ngang tuma​tanggap sa kanyang patunay. Pinag​tibay naman ng tumanggap sa kanyang patunay na totoo ang Diyos. Sinasabi nga ng sinugo ng Diyos ang mga salita ng Diyos sapagkat walang sukat na ibini​bigay sa kanya ang Espiritu. Mahal nga ng Ama ang Anak, at ipinagkatiwala sa kanyang mga kamay ang lahat. May buhay magpakailan​man ang nananalig sa Anak. Hindi naman nakikita ng ayaw manalig sa Anak ang buhay kundi nama​malagi sa kanya ang galit ng Diyos.”

Pagninilay

“Walang kapantay ang naparirito mula sa itaas.” Sa ebanghelyo ni San Juan, malaki ang papel ni Juan Bautista bilang saksi ni Jesus. Si Jesus ang mula sa itaas, isinugo siya ng Ama. Ang kanyang ginagawa ay ang nakita niyang gawain ng Ama. Ang kanyang salita ay ang narinig niya sa Ama at si Jesus ay tagapagsalita ng Ama. Kay Jesus natin matatagpuan ang hiwaga ng Ama. Unawain natin at kilalanin si Jesus at makikilala natin ang Ama.

Abril 23

Biyernes

Ika-2 Linggo ng Pasko ng Pagkabuhay

Unang Pagbasa: Gawa 5:34-42

Tinapay ng Buhay: Jn 6:1-15

Pagkatapos nito, nagpunta si Jesus sa kabilang ibayo ng dagat ng Galilea sa may Tiberias. Sinusun​dan siya ng makapal na tao dahil napansin nila ang mga tandang ginagawa niya sa mga maysakit. Uma​hon si Jesus sa bundok at naupo siya roon kasama ang kanyang mga alagad. Malapit na ang Paskuwa na piyesta ng mga Judio.

Kaya pagkatunghay ni Jesus at pag​ka​kita niyang marami ang taong pumu​punta sa kanya, sinabi niya kay Felipe: “Saan kayo makabi​bili ng tinapay para makakain ang mga ito?” Sinabi niya ito bilang pagsubok sa kanya dahil alam na niya kung ano ang napipinto niyang ga​win. Sumagot sa kanya si Felipe: “Dala​wandaang denar​yong tinapay ay hindi sapat sa kanila para makakuha ng tigka​kaunti ang bawat isa.”

At sinabi naman sa kanya ng isa sa kanyang mga alagad na si Andres na kapatid ni Simon Pedro: "May maliit na bata rito na may limang tinapay na sebada at dalawang isda. Ano ito para sa pagkarami-raming tao?”

Madamo sa lugar na iyon kaya sinabi ni Jesus: “Paupuin n’yo ang mga tao.” Kaya nag-upuan sila, halos liman​libo ang mga lalaki.

Kaya kinuha ni Jesus ang mga tina​pay at pagkapagpasalamat, at ipi​na​bigay sa mga nakaupo. Gayundin naman sa mga isda – ga​ano man ang gustuhin nila. Nang busog na sila, sinabi niya sa kanyang mga ala​gad: “Tipunin ninyo ang natirang mga piraso para walang masa​yang.” Kaya tini​pon nila ang mga tira ng mga pinakain, at labindalawang bakol ang napuno ng mga pira-piraso mula sa limang tinapay na sebada.

Pagkakita sa tandang ginawa ni Jesus, sinabi ng mga tao: “Ito ngang talaga ang Propeta parating sa mundo.” At alam ni Jesus na parating sila upang agawin siya para gawing hari kaya lumigpit siyang muli na siya lamang mag-isa sa bulubundukin.

Pagninilay

“Saan kayo makabibili ng tinapay para makakain ang mga ito?” May mga tao na kapag naririnig ang salitang “relihiyon” ang pumapasok sa isip ay ang mga sakramento, ang banal na misa, ang mga debosyon, prusisyon, mga panalangin, pag-aayuno. Subalit sa ebanghelyo ngayon, nang makita ni Jesus ang maraming taong pumupunta sa kanya, ang una niyang iniisip ay pagkain para sa kanila. Alam ni Jesus na importante sa buhay ang sapat na pagkain. Mahirap maglingkod sa Diyos ng kumakalam ang sikmura. Ang simbahan ay di lamang para sa pagkain ng kaluluwa, dapat din siyang kumilos para sa pagkain ng katawan.

Abril 24

Sabado

Ika-2 Linggo ng Pasko ng Pagkabuhay

Unang Pagbasa: Gawa 6:1-7

Tinapay ng Buhay: Jn 6:16-21

Nang magtakipsilim na, lumu​song sa aplaya ang kanyang mga alagad, at pag​ka​sakay sa bangka ay nagpaka​bilang-ibayo ng dagat pa-Capernaum. Dumilim na at wala pa sa kanila si Jesus: at magalaw ang dagat sa mala​kas na ihip ng hangin.

Pagkasagwan nila nang may lima o anim na kilometro, napansin nilang naglalakad si Jesus sa dagat at palapit sa bangka. Nasindak sila. Ngunit sinabi niya sa kanila: “Ako siya; huwag kayong ma​takot.” 

Nang isasakay na nila sa bangka, bigla namang nasa pampang na na pupuntahan nila ang bangka.

Pagninilay

“Ako siya; huwag kayong matakot.” Kung paanong itinawid ni Moises ang mga Israelita sa Dagat na Pula upang maiwasan ang tiyak na kamatayan sa mga humahabol na Ehipsyo, gayundin si Jesus ang bagong Moises na magtatawid sa mga alagad patungo sa kabilang pampang ng kaligtasan. Bagamat ang ating bangka ay nakararanas ng malalakas na ihip ng hangin at matataas na alon, hindi pa rin tayo dapat matakot sapagkat kasama natin si Jesus.

Abril 25

Linggo

Ika-3 Linggo ng Pasko ng Pagkabuhay

Unang Pagbasa: Gawa 5:27-32, 40-41

Dinala nila sila at iniharap sa San​hedrin, at tinanong sila ng Punong-pari. “Mahigpit namin kayong pinag​ba​walang magturo ng tungkol sa Panga​​lan o Pagliligtas na ito, pero pinuno nin​yo ang Jerusalem sa inyong aral at hangad ninyo kaming papa​nagutin sa dugo ng lalaking iyan.”

Sumagot naman si Pedro at ang ibang apostol: “Ang Diyos ang dapat sundin kaysa tao. Binuhay na muli ng Diyos ng ating mga ninuno si Jesus na pinatay ninyo at ibinitin sa poste. Itinaas siya ng Diyos sa kanyang kanan bilang Pinuno at Tagapagligtas upang maipag​kaloob sa Israel ang pag​ba​bagong-loob at ang kapatawaran ng mga kasalanan. Saksi kami sa lahat ng ito, pati ang Banal na Espiritu na ibinigay ng Diyos sa mga sumusunod sa kanya.”

Tinawag nila ang mga apostol at ipinahagupit at pinagbawalang magsa​lita sa Ngalan ni Jesus. At saka nila sila pinalaya.

Nagagalak silang umalis sa San​hedrin sapagkat iti​nuring silang marapat sa kahihiyan alang-alang sa ngalan ni Jesus. 

Ikalawang Pagbasa: Pag 5:11-14
Patuloy akong tumingin at narinig ko ang tinig ng maraming anghel na nakapaligid sa trono, sa mga nilalang na buhay at sa matatanda. Laksa-laksa at libu-libo ang kanilang bilang, at sumisigaw sila nang malakas:

“Ang korderong pinatay ay karapat-dapat tumanggap

ng kapangyarihan at kayamanan, karu​nungan at lakas,
karangalan, kaluwalhatian at pag​pupuri.”
At narinig ko ang tinig ng tanang nilalang sa langit, sa lupa at sa ilalim ng lupa:

Sa kanya na nakaupo sa trono, at sa Kordero

papuri, karangalan, kaluwalhatian at kapang​yarihan, 
magpasawalang-hanggan.
At sumagot ng “Amen” ang apat na nilalang na buhay at nagpapatirapa naman at sumasamba ang matatanda.

Tinapay ng Buhay: Jn 21:1-19

Pagkaraan ng mga ito, muling ibi​nunyag ni Jesus ang sarili sa mga alagad sa may Dagat ng Tiberias. Ganito ang kanyang pagbu​bunyag.

Magkasamang naroon sina Simon Pedro, Tomas na tinaguriang Kambal, Natanael na taga-Cana ng Galilea, ang mga anak ni Zebedeo, at dalawa pa sa mga alagad niya. Sinabi sa kanila ni Simon Pedro: “Aalis ako para ma​ngisda.” Sinabi nila sa kanya: “Sasama kami sa iyo.” 

Lumabas sila at sumakay sa bang​ka nang gabing iyo’y wala silang nahuli. 

Nang madaling-araw na, nakatayo si Jesus sa dalampasigan pero hindi naki​lala ng mga alagad na si Jesus iyon. Tina​tawag sila ni Jesus: “Mga bata, wala ba kayong isda?” Sumagot sila sa kanya: “Wala!” Kaya sinabi niya sa kanila: “Iha​gis n’yo ang lambat sa bandang kanan ng bangka at ma​kakatagpo kayo.” Kaya ini​hagis nga nila at hindi na nila maka​yang hilahin iyon dahil sa dami ng isda. 

Kaya sinabi kay Pedro ng alagad na iyon na mahal ni Jesus: “Ang Pangi​noon siya!” Nang marinig ni Simon Pedro na ang Panginoon iyon, ibinigkis niya ang [kanyang] damit dahil hubad siya, at saka tumalon sa dagat. Dumating namang sakay ng maliit na bangka ang iba pang mga alagad pagkat hindi sila kala​yuan mula sa pampang kundi mga sandaang metro lamang. Hila-hila nila ang lambat ng mga isda. 

At pagkalunsad sa lupa, nakita nilang may nagbabagang uling doon, na pinagiihawan ng isda, at may tinapay. 

Sinabi sa kanila ni Jesus: “Mag​dala kayo mula sa mga isdang nahuli n’yo ngayon.” Kaya sumakay si Simon Pedro at hinila sa pampang ang lambat na puno ng sandaa’t limampu’t tatlong mala​laking isda. At kahit na napakarami’y hindi napunit ang lam​bat. 

Sinabi sa kanila ni Jesus: “Hali​kayo’t mag-almusal!” Walang maka​pangahas sa mga alagad na mag-usisa sa kanya: “Sino ba kayo?” dahil alam nilang ang Pangi​noon iyon. Lumapit si Jesus at ku​muha ng tinapay at ipinamahagi sa kanila. Gayun​din sa isda. 

Ito ngayon ang ikatlong pagbu​bunyag ni Jesus sa mga alagad matapos siyang ibangon mula sa mga patay. 

Pagkapag-almusal nila, sinabi ni Jesus kay Simon Pedro: “Simon, anak ni Juan, mahal mo ba ako nang higit sa pagmamahal nila?” Sinabi nito sa kanya: “Oo, Panginoon, ikaw ang nakaaalam na iniibig kita.” Sinabi sa kanya: “Pakanin mo ang aking mga kordero.” Sinabi sa kanyang maka​lawa: “Simon, anak ni Juan, mahal mo ba ako?” Sinabi nito sa kanya: “Oo, Panginoon, ikaw ang naka​aalam na iniibig kita.” Sinabi sa kanya: “Ipastol ang aking mga tupa.” Sinabi sa kanyang makaitlo: “Simon, anak ni Juan, iniibig mo ba ako?”

Nalungkot na si Pedro dahil ma​kaitlo siyang sinabihan: “Iniibig mo ba ako?” kaya sinabi niya: “Panginoon, ikaw ang nakaaalam ng lahat; alam mong iniibig kita.” Sinabi nito sa kan​ya: “Pakanin mo ang aking mga tupa. 

Talagang-talagang sinasabi ko sa iyo, nang bata-bata ka pa, ikaw mismo ang nagbi​bigkis sa iyong sarili at palakad-lakad ka saan mo man naisin. Ngunit pag​tanda mo’y ididipa mo naman ang mga kamay mo, at iba ang mag​bibigkis sa iyo sa hindi mo nais.” Sinabi ito ni Jesus sa pagbibigay-tanda sa paraan ng kamata​yang ipanlu​luwalhati ni Pedro sa Diyos. At pag​katapos nito ay sinabi niya: “Sumu​nod ka sa akin!”

Pagninilay

“Simon, anak ni Juan, mahal mo ba ako?” May mga tao na dahil sa kanilang pagkakamali ay hindi na nabibigyan pa ng bagong pagkakataon. Halimbawa ang mga nagpabaya sa pag-aaral, mga maagang nag-asawa, naging iresponsable sa pamilya, tuluyan nang nasira ang kanilang buhay. Kay Jesus, may pag-asa at may bagong pagkakataon. Nagkasala si Pedro, tatlong beses niyang itinatwa ang Panginoon, subalit binigyan pa rin siya ni Jesus ng pangalawang pagkakataon. At sa pangalawang pagkakataon, pinanindigan ni Pedro ang kanyang katapatan, namatay siyang saksi ng Panginoon.

Abril 26

Lunes

Ika-3 Linggo ng Pasko ng Pagkabuhay

Unang Pagbasa: Gawa 6:8-15

Tinapay ng Buhay: Jn 6:22-29

Kinabukasan napuna ng mga taong nakatayo sa kabilang ibayo ng dagat na dati’y wa​lang ibang bangka doon kundi isa lang at hindi suma​kay sa bangka kasama ng kanyang mga alagad si Jesus kundi ang kanyang mga alagad lamang ang magkakasamang umalis. May iba namang malalaking bangkang galing Tiberias na dumating malapit sa lugar na kinainan nila ng tinapay pagkapag​pasalamat ng Pangi​noon. Kaya nang mapuna ng mga tao na wala roon si Jesus ni ang kanyang mga alagad, suma​kay sila sa mga bangka at nagpa-Capernaum sa pag​hanap kay Jesus. 

Nang matagpuan nila siya sa kabilang ibayo ng dagat, sinabi nila sa kanya, “Rabbi, kailan ka dumating?”

Sumagot sa kanila si Jesus at sinabi: “Talagang-talagang sinasabi ko sa inyo, hinahanap n’yo ako hindi dahil sa nakita n’yo sa pamamagitan ng mga tanda kundi dahil sa tinapay na kinain n’yo at nabusog kayo. Magtrabaho kayo, hindi nga para sa pagkaing nasi​sira kundi para sa pagkaing nama​malagi hanggang buhay na magpa​kailanman. Ito ang ibibigay sa inyo ng Anak ng Tao, siya nga ang tinatakan ng Diyos Ama.”

Kaya sinabi nila sa kanya: “Ano ang matatrabaho namin para maisa​gawa ang mga gawa ng Diyos?” Sumagot si Jesus at sinabi sa kanila: “Ito ang gawa ng Diyos: patuloy kayong manalig sa sinugo niya.”

Pagninilay

“Magtrabaho kayo, hindi nga para sa pagkaing nasisira kundi para sa pagkaing namamalagi hanggang buhay na magpakailanman.” Matapos ang mahimalang pagpa-parami ng tinapay at pagpapakain sa mga tao, nagbigay ng babala si Jesus tungkol sa pagkaing hindi nasisira. Una, ito’y tumutukoy kay Jesus bilang salita ng buhay at pangalawa, tumutukoy din sa Sakramento ng Eukaristiya. Upang tanggapin ito, kailangan ang pananampalataya. Mawawalan ng kabuluhan at kapangyarihan at Salita at Sakramento kung walang pananalig kay Jesus.

Abril 27

Martes

Ika-3 Linggo ng Pasko ng Pagkabuhay

Unang Pagbasa: Gawa 7:51—8:1

Tinapay ng Buhay: Jn 6:30-35 

Kaya sinabi nila sa kanya: “At anong tanda ang matatrabaho mo para makita nami’t maniwala kami sa iyo? Ano ba’ng gawa mo? Kumain ng manna sa dis​yerto ang aming mga ninuno ayon sa nasusulat: Binigyan sila ng tinapay mula sa langit at kumain sila. 

Kaya sinabi ni Jesus sa kanila: “Talagang-talagang sinasabi ko sa inyo, hindi si Moises ang nagbigay sa inyo ng tinapay mula sa Langit; ang Ama ko ang nagbibigay sa inyo ng totoong tinapay mula sa Langit. Ang tinapay ng Diyos ang puma​panaog mula sa Langit at nagbibigay-buhay sa mun​do.” Kaya sinabi nila sa kanya: “Lagi n’yo pong ibigay sa amin ang tinapay na ito.” 

Sinabi ni Jesus sa kanila: “Ako siyang tinapay ng buhay. Hinding-hindi magugutom ang lumalapit sa akin at hinding-hindi mauuhaw ka​ilanman ang nananalig sa akin.

Pagninilay

“At anong tanda ang magagawa mo para makita nami’t maniwala kami sa iyo?” Para sa mga Judio, ang ginawa ni Moises na nagpapakain ng “manna” sa disyerto ay isang tandang tunay na kahanga-hanga. Subalit, sila’y nagkakamali. Hindi si Moises ang nagpakain sa kanila kundi ang Ama. At sa panahon ni Jesus, ang Ama ay nagbibigay ng tunay na pagkain mula sa langit. Si Jesus ang Tinapay ng Buhay. Ang lumalapit sa kanya ay hindi magugutom kailanman.

Abril 28

Miyerkules

Ika-3 Linggo ng Pasko ng Pagkabuhay

Unang Pagbasa: Gawa 8:1-8

Tinapay ng Buhay: Jn 6:35-40

Sinabi ni Jesus sa kanyang mga alagad: “Ako siyang tinapay ng buhay. Hinding-hindi magugutom ang lumalapit sa akin at hinding-hindi mauuhaw ka​ilanman ang nananalig sa akin. Pero sinabi ko sa inyo: nakita n’yo, at hindi naman kayo naniniwala. 

Lalapit sa akin ang bawat ibini​bigay sa akin ng Ama, at hinding-hindi ko ipagtatabuyan sa labas ang luma​lapit sa akin. Sa​pagkat pumanaog ako mula sa Langit hindi para gawin ang aking kalo​oban kundi ang kalooban ng nagpadala sa akin. 

Ito ang kalooban ng nagpadala sa akin: na huwag kong pabayaang ma​wala ang bawat ibinigay niya sa akin; sa halip ay itatayo ko ito sa huling araw. Ito nga ang kalooban ng Ama ko: magkakaroon ng buhay magpakailan​man ang bawat pumapansin sa Anak at nananalig sa kanya, at itatayo ko siya sa huling araw.”

Pagninilay

“Hinding-hindi ko ipagtatabuyan sa labas ang lumalapit sa akin.” May dalawang klase ng mentalidad: may mentalidad na sarado at mayroon namang bukas, may grupong eksklusibo at may grupong inklusibo, may samahang elitista at mayron ding pang-masa. Si Jesus at ang kanyang samahan ay bukas kaninuman na lumalapit sa kanya: makasalanan man siya, babae man siya, may kapansanan man siya, mahirap man siya, hentil man siya. Ang mahalaga kay Jesus ay isa lamang, ang manalig sa kanya upang makamit niya ang buhay na walang hanggan.

Abril 29

Huwebes

Unang Pagbasa: Gawa 8:26-40

Tinapay ng Buhay: Jn 6:44-51

Sinabi ni Jesus sa maraming tao, “Walang ma​ka​lala​pit sa akin kung hindi siya aakitin ng Amang nagpadala sa akin. At itatayo ko siya sa huling araw. Na​susulat sa Mga Propeta: Tuturuan nga silang lahat ng Diyos. Kaya lumalapit sa akin ang bawat nakarinig at tinuruan ng Ama. 

Wala ngang nakakita sa Ama liban sa kanya na galing sa Diyos; siya ang naka​kita sa Diyos. Talagang-tala​gang sina​sabi ko sa inyo, may buhay magpaka​ilanman ang naniniwala.

Ako siyang tinapay ng buhay. Ku​main nga ng manna sa disyerto ang inyong mga ni​nuno at nangamatay pa rin. Narito naman ang tinapay na puma​panaog mula sa Langit, upang maka​kain nito ang sinuman at di ma​matay. Ako siyang tinapay na buhay, na pumanaog mula sa Langit. Kung may kakain ng tinapay na ito, mabubuhay siya magpa​kailanman. At ang laman ko ang tinapay na aking ibibigay alang-alang sa ikabu​buhay ng mundo.”

Pagninilay

“Walang makalalapit sa akin kung hindi siya aakitin ng Amang nagpadala sa akin.” Bago pa man lumapit kay Jesus ang sinuman, ang Diyos Ama ay kumikilos na sa taong ito. Bago pa man magpahayag ang isang apostol kumikilos na ang Espiritu Santo sa mga nakikinig. Bago pa man magturo ang isang katekista, kumikilos na ang grasya sa kanyang mga mag-aaral. Hindi maaaring angkinin ng isang apostol o propeta o katekista ang tagumpay ng misyon sapagkat hindi siya ang main actor. Siya ay “extra lamang” o supporting actor lamang sa ubasan ng Diyos.

Abril 30

Biyernes

Ika-3 Linggo ng Pasko ng Pagkabuhay

Unang Pagbasa: Gawa 9:1-20

Tinapay ng Buhay: Jn 6:52-59

Kaya nagtalu-talo ang mga Judio at nagsalita: “Paano tayo mabi​bigyan ng taong ito ng laman para ka​inin?” Sinabi naman ni Jesus sa kanila: “Talagang-talagang sinasabi ko sa inyo, kung hindi n’yo kakanin ang laman ng Anak ng Tao at iinu​min ang kanyang dugo, wala kayong buhay sa inyong sarili. May buhay magpakailanman ang ngumu​nguya ng aking laman at umiinom ng aking dugo, at itatayo ko siya sa huling araw.

“Sapagkat totoong pagkain ang aking laman at totoong inumin ang aking dugo. Ang ngumunguya ng aking laman at umiinom ng aking dugo ay namamalagi sa akin at ako naman sa kanya. Sinugo nga ako ng Amang buhay at buhay ako dahil sa Ama, gayundin naman dahil sa akin mabu​buhay ang ngumunguya sa akin. 

“Ito ang tinapay na pumanaog mula sa Langit, hindi gaya sa inyong mga ninuno na kumain at nangamatay pa rin. Mabu​buhay naman magpakailan​man ang ngu​munguya ng tinapay na ito.”

Sinabi niya ang mga bagay na ito sa sinagoga habang nangangaral siya sa Capernaum.

Pagninilay

Ayon sa matandang rito sa paganong Roma, ang mga diyos ay hindi namamatay dahil kumakain sila ng espesyal na pagkain na tinatawag na “ambrosia” at umiinom ng espesyal na inumin, ang “nectar.” Sa ebanghelyo, sinasabi ni Jesus, na totoong may espesyal na pagkain at inumin na magbibigay ng buhay na walang hanggan. Ang pagkaing ito ay ang kanyang laman at ang inuming ito ay ang kanyang dugo. Ang buhay na inaalok ni Jesus ay hindi buhay “physical” kundi buhay “spiritual” dahil ito’y pakikibahagi sa buhay mismo ng Diyos.

Mga Pagninilay nina: Padre Orlando Cantillon, Padre Genaro O. Diwa, Padre Jonathan Bitoy,CMF, at Bb. Rosario Garcia.

